
Governu Konstitusionál VIII

REZOLUSAUNGOVERNUNIANN. 12/2021

LORON 8 FULAN-MARSU

IMPOIN SERKA SANITÁRIA NO KONFINAMENTU IHAMUNISÍPIU DILI

Haree katak iha loron hirak ikus ne’e ekipa vijilánsia epidemiolójika diagnostika ona kazu
COVID-19 barak iha áreamunisípiu Dili nian;

Haree katak, liuhusi análize ne’ebé ekipa vijilánsia epidemiolójika halo ona ba sirkunstánsia sira
iha ne’ebé bele akontese kontájiu, iha posibilidade boot atu akontese tranzmisaun komunitária.

Haree katak, liga ba grau kontájiu husi SARS-Cov-2 nian ne’ebé aas, ne’ebé kauza moras
COVID-19, presiza foti medida hotu-hotu ne’ebé lei fó dalan atu foti, hodi evita akontese tan
kazu foun tranzmisaun virus ne’e nian entre populasaun ne’ebé hela iha territóriu nasionál.

Haree katak esperiénsia internasionál hatudu ona katak adosaun ba medida sira ne’ebé limita
kontaktu diretu entre indivíduu sei sai hanesan forma ne’ebé efikás hodi redús propagasaun
virus ne’e nian no mosu surtu oioin moras ne’e nian, ne’ebé virus ne’e kauza, iha fatin oioin iha
territóriu laran.

Haree katak, liga ba situasaun kalamidade públika nian, ne’ebé provoka husi pandemia COVID-
19, Dekretu Prezidénsia Repúblika nian n.15/2021, loron 1 fulan-marsu, deklara ona estadu
emerjénsia atu vigora husi tuku 00:00 loron 4 fulan-marsu tinan 2021 to’o tuku 23:59 loron 02
fulan-abríl tinan 2021,

Haree katak alínea a) b), c) no d) husi artigu da-4 Dekretu Prezidente Repúblika nian n.15/2021,
loron 1 fulan-marsu, determina katak iha suspensaun parsiál ba liberdade sirkulasaun
internasionál, liberdade sirkulasaun no liberdade atu hela iha fatin ne’ebé de’it iha territóriu
nasionál, tanba ne’e autoridade públika sira ne’ebé iha kompeténsia bele impoin restrisaun
ne’ebé presiza atu redús risku kontájiu nian no ezekuta medida prevensaun no kombate nian
hasoru epidemia ne’e, inklui obriga ema atu hela iha uma de’it no impozisaun serka sanitária.

Haree katak alínea o) husi n.1 artigu da-115 Konstituisaun Repúblika nian fó kompeténsia ba
Governu atu pratika atu saida de’it no foti medida prevensaun nian sira ne’ebé nesesária ba
dezenvolvimentu ekonómiku-sosiál no ba satisfasaun nesesidade komunidade timoroan sira
nian.

Governu hasai rezolusaun, bazeia ba alínea o) husi n.1 husi artigu da-115 Konstituisaun
Repúblika nian no husi alínea a), b), c) no d) husi artigu da-4 husi Dekretu Prezidente Repúblika
nian n.15/2021, loron 1 fulan-marsu, hanesan tuirmai ne’e:

1. Hatuur serka sanitária ida iha munisípiu Dili, no tanba ne’e, bandu ema atu sai
husi munisípiu ne’e, liuhusi rai-maran, tasi ka via aérea, ba munisípiu seluk, exetu iha
kazu sira ne’ebé iha fundamentu forte ho razaun seguransa, razaun saúde públika,
razaun umanitária ka razaun sira seluk ne’ebé hatudu katak presiza duni ba realizasaun
interese públiku nian, ne’ebé hetan autorizasaun husi Ministru Interiór, ne’ebé bele
delega ba Vise-Ministru Interiór;

2. Sirkulasaun iha kazu exesionál sira ne’ebé hatuur iha númeru anteriór ne’e, halo
liuhusi korredór sirkulasaun nian, ne’ebé ninia definisaun no regra funsionamentu nian
sira sei aprova ho despaxuMinistru Interiór nian;

3. Hatuur obrigatoriedade ba populasaun ne’ebé hela iha munisípiu Dili atu hela
de’it iha uma, maibé la taka dalan ba sira atu sai husi uma tanba nesesidade ne’ebé
labele husik liu hanesan:

a) Atu hetan asisténsia médika ba an rasik ka ba família ne’ebé sai hanesan ninia
responsabilidade ka nia maka tau-matan;

b) Ajuda ema seluk tanba razaun saúde, protesaun sosiál ka asisténsia
umanitária;

c) Partisipasaun iha dilijénsia judisiál ka polítika sira, ba hirak ne’ebé ema ne’e
simu notifikasaun;

d) Sosa sasán ka selu servisu nesesidade esensiál sira, hanesan sosa hahán, sosa
pulsa eletrisidade nian ka sosa pulsa telefone no sosa pulsa ba asesu internét
nian;

e) Hala’o atividade profisionál;

4. Ba efeitu sira husi alínea e) númeru anteriór nian:

a) Membru Governu sira no órgaun ezekutivu másimu husi ema koletiva públika
ida-idak husi administrasaun indireta no independente, inklui podér judisiál,
identifika funsionáriu, ajente no traballadór administrasaun públika nian ne’ebé
maka iha responsabilidade atu garante servisu esensiál sira, ne’ebé la
dispensadu husi devér atu tama serbisu;

b) MKAE no MTKI aprova, liuhusi despaxu konjuntu, modelu identifikasaun ba
traballadór sira husi setór privadu, ne’ebé sira-nia entidade empregadora la
dispensa husi devér atu tama serbisu, ka sira ne’ebé deklara katak sira labele
husik hela sira-nia atividade profisionál;

5. Determina proibisaun atu hala’o eventu ho natureza sosiál, kulturál, desportiva
ka relijioza saida de’it ne’ebé halo ema halibur malu;

6. Kumprimentu ba devér sira ne’ebé hatuur ona iha númeru liubá ne’e, forsa
polisiál sira maka sei fiskaliza;

7. Rezolusaun Governu nian ida ne’e, prodús efeitu iha loron tuirmai hafoin ninia
loron publikasaun nian no kaduka iha tuku 23:59 iha loron 15 fulan-marsu tinan 2021.

Aprova ona iha Konsellu Ministrus iha loron 08 fulan-marsu tinan 2021

Publika kedas

Primeiru-Ministru,

__________________________

Taur Matan Ruak

